Сергей Гапликов чолӧмаліс Коми Республикалӧн сиктса спортивнӧй XV фестивальын  участвуйтысьясӧс, мый вӧлі Емдін районса Микунь карын. 

“Миян му озыр спортивнӧй традицияясӧн, да миян олимпийскӧй чемпионъяс унаысь нин эскӧдлісны, мый Коми – енбиа йӧзӧн озыр му. И спортивнӧй азарт, дзоньвидза оласног, мый пыр петкӧдлӧны сиктса олысьяс, миянлы зэв бур пример”, – пасйис Коми Республикаса Юралысьлысь могъяс недыр олӧмӧ пӧртысь Сергей Гапликов.

“Да, ӧткымын районын оз тырмыны спортивнӧй сооружениеяс, но тіян зільлунныд, спорт радейтӧмныд, тіян водзмӧстчысь оласногныд эскӧдӧ, мый и тайӧ районъясын, тайӧ олан пунктъясын лоас выль спортивнӧй инфраструктура. И талун кӧ миян кыпыд спортивнӧй гажлунын участвуйтӧ 250 морт, локтас кад, кор лоас уна сюрс морт, – висьтасис Сергей Гапликов. – Талун тыдаліс ёсь ордйысьӧм, мый лӧсялӧ олимпиадаын ворсӧмъяслы. И спорт радейтӧмысь, ярлунысь, спортын вермасьны окоталунысь ме кӧсъя тіянӧс чолӧмавны – ті ставныд ыджыд молодечьяс!”.

Коми Республикалӧн сиктса спортивнӧй фестиваль уджтасӧ пырисны лызьӧн ордйысьӧм, волейбол, шахматӧн ворсӧм, пуляясӧн лыйсьӧм, пызанвывса теннис, гираясӧн спорт да гез кыскалӧм. Вермысьӧн лои Емдін районса команда.

Фестивальса кывкӧртӧдъяс серти лӧсьӧдасны Коми Республикалысь сборнӧй команда, коді кутас участвуйтны гожӧмын нуӧдан Ставроссияса сиктса спортивнӧй 11-ӧд ворсӧмъясын. Найӧ лоасны 2016 вося сора тӧлысь 15 лунсянь 21 лунӧдз  Саратов обласьтын.

